30 JANUARIE 2005

VIERDE SONDAG NA EPIFANIE

liturgiese voorstel

Fokusteks:
Matteus 5:1-12
Ander tekste: 

Miga 6:1-8; Psalm 15; 1 Korintiërs 1:18-31

Inleiding

Die Ou-Testamentiese tekste vir hierdie Sondag worstel met die vraag hoe die kloof tussen God en mens oorbrug kan word. Psalm 15 is met heilige ootmoed verwonderd oor die kultiese toetrede wat vashou aan die wet as die wegwyser vir die pad van die geloof. Daarom volg die lesing van die Wet direk na die votum. Miga 6 vind dit in die ootmoedige wandel met God wat leef nie van offers nie, maar van die genade. In die Nuwe-Testamentiese tekste word die wandel met God begrond as ’n wandel met Christus as die krag en wysheid van God (1 Kor 1:18-31) – en dit kry gestalte in die lewe van gelowiges as die geseëndes van God, as kinders van God se nuwe ryk op aarde (Matt 5:1-12). Op die kerk as die ruimte waarin die seëninge van die koninkryk gestalte kry moet die erediens van hierdie Sondag konsentreer.

GOD VERSAMEL ONS VOOR HOM

Sang vooraf

Lied 157/NSG 345; Lied 359/NSG 343

Aanvangswoord

Wie het die reg om in u woonplek te kom Here?

Wie mag op u heilige berg vertoef?  Psalm 15:1

Wet

Hy wat onberispelik wandel

en wat doen wat reg is,

wat met sy hele hart die waarheid praat,

nie kwaad praat nie,

sy medemens nie kwaad aandoen nie

en niemand beledig nie;

hy wat dié verag

wat deur God verwerp is, 

maar almal eer wat die Here dien;

wat sy woord hou,

Mens, die Here het jou bekend gemaak 

wat goed is:

Hy vra van jou dat jy reg sal laat geskied,

dat jy liefde en trou sal bewys,

dat jy bedagsaam sal lewe voor jou God. Uit: Psalm 15:2-4 en Miga 6:8

Skuldbelydenis

Lied 232/NSG 372

Genadeverkondiging (tegelyk seëngroet)

Wie hom/haar hieraan hou sal nie wankel nie


Psalm 15:5b

Om die Here te dien, dit is wysheid




Miga 6:9a

Jesus Christus het vir ons geword 

die wysheid wat van God kom:

die vryspraak, die heiliging en die verlossing

Die wat wil roem, moet in die Here roem



1 Korintiërs 1:30,31

Lof- en aanbiddingsliedere

Lied 184/NSG 25; Lied 196/NSG 34

diens van die water

Doop of doopherinnering waarby kindertyd aansluit

Verduidelik dat die doop tog ook met naamgewing gepaard gaan. Toe jy as kind gebore is, het jou ouers jou naam en van gaan registreer wat beteken dat jy ’n unieke mens is, op eie reg kan lewe. So is die doop ook: jy word ’n unieke mens: ’n geseënde van God, iemand vir wie God sorg. Dit wil die saligsprekinge dopelinge aan herinner.

Sing daarna  Lied 290/NSG 361.

DIENS VAN DIE WOORD

Gebed vir die opening van die Woord

Christus is die krag van God en die wysheid van God (1 Kor 1:2ev). Daarom bid ons dat ons deur die verkondiging van u Woord hierdie wysheid sal vind en as geseëndes van God in hierdie wêreld sal gaan lewe.

Skriflesing

Matteus 5:1-12

Prediking

DIENS VAN DIE TAFEL

Gereedmaak van die tafel

Aan die hand van 1 Korintiërs 1:21-28 word verduidelik dat die nagmaal by uitstek vir die ongelowiges die “fees van gekke” (“feast of fools” van Harrey Cox) is – maar vir gelowiges die fees van die groter wysheid en krag van God is.

Daarop antwoord die gemeente feestelik met Lied 296/NSG 368.

Geloofsbelydenis

Instelling en gebruik

Offergawes

UITSENDING

Sang

Lied 308/NSG 260

Seën

“Aan Christus is alle mag gegee in die hemel en op aarde. Gaan dan na al die nasies toe en maak die mense sy dissipels: doop hulle in die Naam van die Vader en die Seun en die Heilige Gees, en leer hulle om alles te onderhou wat Hy ons beveel het. En onthou: Hy is by ons al die dae tot die voleinding van die wêreld.”

Trinitariese seën.

Lied 312 of 316 “Amen”/NSG 355 of 356

PREEKSTUDIE – MATTEUS 5:1-12

Teks

Daar kan vanselfsprekend met gemak oor elkeen van die saligsprekinge in Matteus 5:1-12 afsonderlik gepreek word. Wanneer hierdie gedeelte as geheel die teks vir die prediking moet wees, stel dit egter besondere eise, maar bied ook besondere geleenthede aan die prediker. In Matteus se verhaal is dit die begin van die eerste van vyf toesprake van Jesus. Dit is vir die opbou van Matteus van besondere betekenis. Na die inleidende vertelling van die geboorteverhale, die optrede van Johannes die Doper en die versoeking van Jesus in die woestyn kondig Jesus in 4:17 die koms van die koninkryk aan en volg dit op met die roeping van die eerste dissipels. Hierop volg nou Jesus se eerste toespraak waarin Hy begin met die toerusting en vorming van hulle vir wie Hy as dissipels geroep het. (Vir meer besonderhede oor die bergrede en die seënspreuke, sien die inleidende artikels van Smit ea in WTL II/5.) In die verbygaan kan daarop gewys word dat waar die vier seënspreuke in Lukas se vlakte-rede (Luk 6:24-26) gevolg word deur vier ellende-aankondigings, sulke uitsprake eers in Matteus se laaste toespraak in Matteus 23:13-36 aangetref word. Sodoende word die verband tussen die eerste en laaste toespraak in Matteus weer onderstreep. 

Terwyl die bergrede onderrig aan Jesus se dissipels is, vorm die seënspreuke 5:3-12 saam met die gedeelte oor sout en lig in 5:13-16, die eintlike inleiding tot die bergrede. Juis mense wat so deur God geseën is (5:3-12), ontvang die roeping om sout en lig vir die wêreld te wees. Teen hierdie agtergrond is dit dus sinvol om aan die seënspreuke as ’n geheel aandag te gee, en nie alleen op die afsonderlike uitsprake te let nie. In vers 3-12 is die sleutelwoord “geseënd”. Terwyl dit in vers 3-10 in die derde persoon voorkom as “geseënd is dié” word die hoorders in vers 13-16 (en die res van die bergrede) direk in die tweede persoon aangespreek “Julle is ...” Reeds in vers 11-12 lees ons “geseënd is julle ...”, wat die perikoop 5:3-12 aan 5:13-16 bind as inleiding tot die bergrede. Die genadige toesegging van die koninkryk aan ellendiges en onwaardiges in vers 3-12 (die indikatief), word in vers 13-16 met behulp van die metafore van sout en lig as die roeping en taak van die dissipels gestel om self in navolging van Jesus tot seën vir die wêreld te wees (imperatief). 

Die woord wat in vers 3-11 in ’n posisie van beklemtoning voorop staan, word in die Bybel in Afrikaans (1983-vertaling) tereg met “geseënd” vertaal. Die vertaling “gelukkig” (in Die Blye Boodskap 1975) (vgl ook Herberg) is nie so gepas nie, aangesien die fokus dan te veel op die gesindheid en gedrag van die aangesprokene val. Dit is ’n uitroep wat dikwels in die Ou Testament voorkom (Ps 1:1), waar dit veral dui op die blydskap en geluk van iemand wat vrede met God het (Ps 32:1-2). “Geseënd” is ’n religieuse heilsaankondiging, ’n toesegging van heil en seën aan mense wat ’n bepaalde gesindheid openbaar. Hierdie uitspraak impliseer dat Jesus die gesag het om die toestand van sy hoorders ingrypend te kan verander. Dit gaan hier om die beloftes van die eindtyd wat met Jesus se koms aangebreek het vir mense wat dit nie verwag en verdien nie. Hierdie “geseëndes” is wel ook gelukkig, maar dan is dit ’n vreemde, andersoortige geluk wat haaks staan op ons normale opvattinge van wat mense gelukkig maak. Eintlik maak dit alleen sin omdat Jesus met sy persoon en gesag daaragter staan.

Die verband van die seënspreuke met die Wysheidsliteratuur in die Ou Testament is belangrik. Veral in die psalms word saligsprekinge of seënspreuke gewoonlik in die derde persoon aangetref. Gewoonlik net in dubbelspreuke (Ps 84:4-5; 119:1-2; 128:1-2). Later kom dit ook in eskatologiese en apokaliptiese tekste voor (Dan 12:12; Ps 17:44). In die Ou Testament word reekse ellende-aankondigings wel aangetref (Jes 5:8-23), maar nie reekse seënspreuke nie. In die apokaliptiese literatuur kom reekse wel voor, en word die getroues in die tweede persoon direk aangespreek. In die Nuwe Testament word vier en veertig saligsprekinge aangetref, met deurgaans dieselfde strekking, naamlik die aankondiging van die heil en vreugde van die eindtyd wat in Jesus Christus aangebreek het. 

Juis omdat die fokus op al die seënspreuke val, is die opbou van die perikoop belangrik, hoewel daar verskil is oor hoe mens die opbou moet verstaan. Tog merk ’n mens sekere opvallende verskynsels dadelik op. Die eerste agt seënspreuke word omraam deur identiese nasinne “want ... hemel” in vers 3 en 10. Bowendien is vers 3 en 10 in die teenwoordige tyd, terwyl vers 4-9 in die toekomende tyd gestel is. Daar is ook inhoudelik ooreenkomste tussen vers 3 en 10, aangesien “dié wat weet hoe afhanklik hulle van God is” (3) ten nouste verband hou met “dié wat vervolg word omdat hulle doen wat reg is” (10). Dit is verder gedagtes wat aan Psalms 37, 73 en 24 ontleen is. Merkwaardig genoeg word die hoogste vorm van mag, om aan God se heerskappy as Koning deel te kry, nou reeds aan sulke magtelose mense toegesê. Tussen die raam van vers 3 en 10 is daar drie pare seënspreuke. Dit lyk of die aksent in vers 4, 6 en 8 op ’n meer intern (persoonlik) georiënteerde kant van die dissipels val – “treur”, “honger en dors na wat reg is” en “rein van hart”. Dit word dan afgewissel in vers 5, 7 en 9 met ’n sterker aksent op die optrede na buite, die gerigtheid op die gemeenskap – “sagmoediges” (dws vriendelikheid en mildheid teenoor andere, nie ruggraatloosheid impliseer - vgl Moses in Num 12:3), “dié wat barmhartig is” (weer die klem op die optrede teenoor ander) en “die vredemakers”. 

Ons moet ook kortliks let op die raakpunte tussen die seënspreuke en Jesaja 61:1-3. Eintlik het ons hier by implikasie ook met ’n aanduiding te doen van wie Jesus werklik was, die Gesalfde op Wie die Gees rus (Davies & Allison). Jesus was self sagmoedig (11:29; 21:5), Hy het getreur (26:36-46), Hy het God se wil gedoen, Hy het gedoen wat reg was (3:15; 27:4, 19), Hy was barmhartig (9:27; 15:22; 17:15; 20:30-31) en is self vervolg (Matt 26-27). 

Wanneer ons op die raakpunte tussen die seënspreuke in vers 3 en 10 aan die een kant en vers 11-12 aan die ander kant let, is dit duidelik dat juis die uitsprake in die tweede persoon (“geseënd is julle”) in 11-12 die meer algemene uitsprake in die derde persoon (“geseënd is dié”) in vers 3-10, baie meer persoonlik maak en vir die hoorders en lesers die gevolgtrekking trek uit dit wat voorafgaan. Juis hierdie veranderde vorm van die negende seënspreuk “geseënd is julle” (11-12) dien as oorgang tussen die eerste agt seënspreuke en vers 13-16, en die res van die bergrede. 

Om die merkwaardige samehang van vers 3-10 en 11-12 verder uit te lig, moet ons ook raaksien hoe die reaksie van die wêreld in vers 11-12 ooreenkom met die optrede van die dissipels vers 5-9. 

Die eerste groepering seënspreuke in vers 4-5 praat oor die “treurendes” en “sagmoediges”. Dit dui op afhanklikheid van God, mense wat nie aanpas by die wêreldse norme nie. Tog vorm hulle nog nie so ’n wesenlike bedreiging vir die samelewing nie. Hierop is die wêreld se reaksie in vers 11 “belediging”. Hulle wat “honger en dors na wat reg is” en “dié wat barmhartig is” (die tweede paar in 6-7ev), beywer hulle vir die oprig van tekens van geregtigheid. Solank dit net op die godsdienstige terrein bly, sal dit nie sommer probleme veroorsaak nie. Maar wanneer hierdie gesindheid en dade sosiale en ekonomiese implikasies begin kry, sal die dissipels met die vyandskap van gemeenskap te doen kry. Dan kan hulle met verwerping as “vervolging” te doen kry (11). Dié wat “rein van hart” en “vredemakers” is (die derde paar: 8-9), is mense wat die Here konsekwent dien met ’n sekere eensydige en selfs kompromislose siening van die wêreld. Vredemakers gaan ook dikwels dwars teen die heersende opvattinge in sodat stryd noodsaaklik en onvermydelik is. Hierdie groep vorm ’n wesenlike uitdaging vir die wêreld, en hulle sal dus op lasterlike afwysing stuit. Hierdie reaksie om “al wat sleg is van julle sê”, is dus die tipiese karaktermoord wat eintlik nog ingrypender is as die fisieke vervolging wat op die tweede paar seënspreuke volg. 

Die toesegging van seën van die vorige verse word nou as paradoksale vreugde en jubeling te midde van konkrete vervolging beskryf (vgl ook 1 Pet 4:13; 1:6, 8). Die rede vir hierdie vreugde van die geseëndes is die hemelse loon. Loon hou nie met verdienste verband nie, maar word uit genade gegee (19:29; 20:1-16; 25:21, 23). Anders as in die Judaïsme is die geleentheid om te kan dien, die beloning self (25:14-15). Dit is dus die perspektief van die toekoms wat nou reeds in die hede ’n werklikheid is, die deelname aan die koningsheerskappy van God uit genade. Maar die vreugde onder lyding word ook in die konteks van die verlede gesien, van die vervolging van die profete. Die dissipels staan nou in lyn met die Ou-Testamentiese profete. Omdat hulle dus ook sodoende ’n plek in die heilsplan van God het, is daar rede vir vreugde. Hulle lyding is dus nie hulle “verdiende loon” nie.

Konteks

Ons teks, saam met die ander tekste (Miga 6:1-8; Ps 15; 1 Kor 1:18-31), kom meermale in die leesroosters op Hervormingsfees voor. Dit pas egter ook goed in die tyd van Epifanie, wanneer daar gefokus word op die dinge wat Jesus aan die begin van sy openbare bediening gedoen het. Die verskyning van Christus in hierdie lewe as mens maak so ’n soort lewe eers moontlik. Hy beliggaam die paradoksale beelde van lewe wat haaks staan op die gewone persepsies van wat geluk en seën behels, maar dis tog ’n lewe wat ten spyte van lyding en vervolging slaag! 

Hierbo is reeds gewys op die betekenis van die plasing van ons teks in Matteus se verhaal. Die ander tekste sluit goed hierby aan en kan ook in die liturgie sinvol aangewend word. Die spanning tussen die harde werklikheid van die lewe van elke dag en dit wat in die seën spreuke beloof word, klink ook op in 1 Korintiërs 1:18-31. In ’n gebed uit die Jodedom (vgl Miga 4:1-4) word ook geworstel met die kontras tussen vrede as ’n skynbaar onbereikbare ideaal, en die werklikhede van die dag. Ons hoor die “lewe volgens die wil van die Here” van Miga 4:2 ook weer in Miga 6:1-8, veral in vers 8, wat ook in die seënspreuke (Matt 5:6, 8) weerklink. Miga 6:6 roep verder ook motiewe uit Psalm 15 na vore. 

Die seënspreuke stel die probleem heel skerp aan die orde van die beloftes van die Here en die realisering daarvan te midde van die gebrokenheid van die lewe, die pyn en lyding van die lewe van elke dag. Hier stuit die seënspreuke op die paradoks van die wonderlike toesegginge deur die Here en dit wat gelowiges deur die eeue heen ervaar het en nog steeds ervaar. 

Die uitleg van die seënspreuke neem in die loop van die tyd veral drie vorme aan (Luz). Die eerste benadering beklemtoon die aankondiging van die genade hier. Dit het veral in die vroeë kerk en die Middeleeue sterk na vore gekom. Dit hang saam met ’n bepaalde verstaan van die eerste vier seënspreuke en ’n nadruk op die toestand van afhanklik, treurend, sagmoedig, ensovoort te wees. Sulke mense leef maar net uit die genade. Sedert Augustinus word daar telkens ’n parallel getrek tussen die seënspreuke en die sewevoudige werk van die Heilige Gees volgens Jesaja 11:2-8. Dit vorm die basis van die noue koppeling tussen genade en deug, gawe van die Gees en eise van die seënspreuke. Dit is die agtergrond vir die Christologiese uitleg van die seënspreuke deur mense soos Origines en Gregorius van Nyssa, waarin Jesus vir ons ’n voorbeeld is van die uitleef van die seënspreuke, maar ons ook daartoe die genade en krag gee (Luz). Hierdie benadering benadruk veral die paradoksale omkeer van alle waardes in die bedeling van genade. Tog word alles nie maar net van die toekoms verwag nie, maar dit breek nou reeds in die teenwoordigheid van Jesus aan. 

’n Tweede tipe uitleg hoor in die seënspreuke veral etiese vermaninge. In die vroeë kerk en in die Middeleeue het verskeie mense, veral ook in die Rooms-Katolieke eksegese, hierin ’n koninklike weg gesien, die weg van boete wat stap vir stap tot volkomenheid lei. Dit sluit aan by die vroeë kerk se verstaan van 5:3 (anders as Luk 6:20 “julle wat arm is”) as ’n verwysing na deemoed en nederigheid. Interessant genoeg het in die vroeë kerk die gedagte van vrywillige armoede, veral van die geestelikes en monnike, ook hier ’n rol gespeel. Te begryp het dit ook gelei tot die ideaal van askese en die monnikedom. Ook vers 8 se uitleg het in die loop van die tyd sterk klem gelê op Christelike mistiek en askese. Reinheid van hart beteken onder andere vir die vroeë kerkvader Klemens die onderdrukking van alle wilde begeertes. Dit is interessant dat in die Reformasie die aksent na vore kom om nie na die hoogtes te strewe nie, maar laag te buig en God te soek by die ellendiges, dwalendes en mismoediges – daar sal ’n mens vir God sien en word jou hart rein en vry van hoogmoed. Dit is eintlik merkwaardig dat daar so ’n sterk tradisie ontwikkel dat dit nie gaan om ’n private en wêreldvreemde diens aan God nie, maar om gehoorsaamheid aan God wat tot uiting kom in diens in die wêreld. 

’n Derde tipe uitleg sien in die seënspreuke die manier waarop die lewe van die gemeente georden moet word. Dit hang ook saam met ’n bepaalde siening van die opbou van die seënspreuke. Dan word die seënspreuke van vers 5-8 as die lewe gesien wat berus op die genade van vers 1-4. Ook Luther sien die seënspreuke eties, maar verstaan wel die voorskrifte as die inhoud van die evangelie.

Verskillende preekstudies behandel 5:1-12 op Hervormingsondag. Van die vrae wat dan aan die orde gestel word, is of ons bereid is om ons opinies oor geweld en vredemaak te verander. Ander lê weer die klem op die kuns om te lewe, wat ook juis ter sake is op Hervormingsfees. Wanneer die evangelie in ons lewe kom, het dit wel implikasies vir die kuns om te lewe. Volgens Tolstoi kan die saligsprekinge as ’n program vir die lewe gebruik word om die koninkryk van God hier en nou te verwerklik. Die werklikheid van die lewe lei dan tot ontnugtering omdat die ervaring net so gans anders is as dit wat in die seënspreuke beloof word (Engemann). 

In Suid-Afrika verskil die kontekste waarin hierdie perikoop gelees en oordink word, nog steeds op uiteenlopende wyse. Sommige sal miskien wel iets van die realisering van die beloftes van die seënspreuke in hulle eie lewe beleef. Andere sal miskien baie sterk onder die indruk daarvan verkeer dat so min van die beloftes van die seënspreuke reeds hulle deel is. Dit sal beslis die moeite loon om met lidmate in gesprek te tree oor hoe hulle self hulle eie konteks tans beleef en watter reaksie die lees van die seënspreuke by hulle na vore roep.

Ander hermeneutiese kwessies waarmee rekening gehou moet word, is die vervanging van “arm” in Lukas 6:20 met “arm van gees” in Matteus 5:3 – wat wel in die Bybel in Afrikaans (1983-vertaling) goed weergegee is met “afhanklik wees van God”. Die vraag is nou egter in watter mate Matteus die konkrete uitsprake van Lukas “vergeestelik” en so die krag daarvan afgeswak het. Sien hiervoor ook WTL II/5. Myns insiens is dit egter so dat Matteus in opposisie teen die gevaar van ’n formele onderhouding van die eise van die wet, en ’n formele en uiterlike “geregtigheid”, die nadruk sterk laat val op die ware en oortreffende onderhouding van die wet en die doen van die wil van God – wat glad nie die heel konkrete gehoorsaamheid aan die eise van die wet uitsluit nie. Ook die vraag of die seënspreuke as toelatingsvereistes tot die koninkryk verstaan moet word, word in WTL II/5 deeglik behandel. Dit moet sonder twyfel as deel van die konteks van die hoorder in die gemeente verreken word. 

Waar die groot paradoks na vore kom in die gebrokenheid van die lewe wat ons ken, wat op die oog af die beloftes van die seënspreuke ontkrag, is dit juis van besondere belang om die verband tussen die meer interne en meer na buite gerigte seënspreuke raak te sien, asook die feit dat die konkretisering van die seënspreuke juis in die volgende perikoop (5:13-16) plaasvind. 

Preekvoorstel

Ter inleiding kan aangesluit word by die bewoording van die Bybel in Afrikaans (1953-hersiening) wat die Griekse woord “salig” gebruik wat ook nog voortleef in die bekende uitdrukking “saligsprekinge”. Die meeste mense verstaan “salig” as “gelukkig”. In ons normale ervaring is dit nie so maklik om te verstaan waarom juis die mense van wie daar veral in vers 4-7 en 10 sprake is, “gelukkig” genoem word nie. ’n Mens sou selfs kon sê dat wie so wil leef, nie lank sal leef nie want dit het Jesus se lewe gekos omdat Hy só geleef het (vgl Adam)! Die kontras tussen die wonderlike toesegginge in die seënspreuke en die alledaagse ervaring van gewone mense kan as vertrekpunt geneem word. Tog moet ons maar naby aan die teks bly deur dadelik daarop te wys dat die teks self baie duidelik die paradoksale ervaring van “geseënd te wees” koppel aan die realiteit van vervolging en teenstand teen dissipels wat so wil leef in navolging van Jesus. Die ander kant van die saak is wel ook dat dit wat hier beloof word, nie maar net ’n ydele verwagting is nie. Dit is tog ook die ervaring van talle mense dat hulle byvoorbeeld na die dood van ’n dierbare (of ’n ander traumatiese ervaring) werklik beleef dat die vertroosting deur broers en susters in die geloof wel vir hulle die seënspreuke heel konkreet kan begin maak (Traitler).  

Juis omdat dit die tyd van Epifanie is, is dit belangrik om vir die hoorders iets te laat verstaan van die opbou van Matteus se verhaal. Hier kan gegewens wat hierbo aan die orde gestel is verhelderend wees om die gemeente perspektief te gee op die funksie van 5:3-12 en 13-16, as die inleiding tot die wyse waarop Jesus reeds aan die begin van die verhaal in Matteus die verstaan van die wet in die res van die bergrede verdiep en radikaliseer. Dit is verder belangrik dat Jesus reeds in 4:19 self onderneem en beloof het om die dissipels “vissers van mense” te maak. Die seënspreuke moet dus nie as toelatingsvereistes tot die koninkryk gesien word nie, dit is genade (Davies-Allison). Dit is die begin van die proses van toerusting en opleiding van die dissipels. Na Jesus se gesagvolle woorde in die Bergrede in Matteus 5-7, volg sy gesagvolle wonderdade in Matteus 8-9. Daarna stuur Hy die dissipels uit in Matteus 10:8-9 om self die koninkryk van God in woord en daad te gaan verkondig. Dieselfde spanning tussen die aangrypende toesegginge van Jesus en die harde werklikheid waarop hulle sal stuit, kom ook duidelik in 10:17-32 uit waar Jesus openlik praat oor die teenstand en vervolging wat die dissipels ook sal beleef. 

As eerste hoofgedagte kan die ingrypende belofte van seën in die hede in vers 3 en 10, asook vers 11-12 uitgelig word. In die verhaallyn van Matteus is dit opvallend dat die seënspreuke direk volg na die berig oor die genesing van elke soort siekte en kwaal onder die volk en die gesondmaking van allerhande kwale en pyne en dié wat in die mag van bose geeste was en die geestelik versteurdes en verlamdes (4:23-24). Maar tegelyk is dit mense wat afhanklik is en vervolg word, aan wie nou in die hede reeds deel aan God se heerskappy as Koning van die toekoms toegesê word. So ’n aankondiging is louter genade en beteken ware geluk – maar dit is ook geloof om so ’n toesegging te aanvaar en daaruit te leef (Hagner). 

’n Tweede lyn wat in die preek ontwikkel kan word, is die wisselwerking tussen wie die dissipels self werklik is (in v 4, 6 en 8), en hulle optrede na buite (in v 5, 7 en 9) – sien onder punt 1 hierbo. Daar is reeds gewys op die wyse waarop daar in die optrede na buite ook ’n mate van ’n stygende lyn te sien is waarmee ook die stygende lyn van verset en verwerping in verse 10-11 ooreenstem. Hier kan veral op die onlosmaaklike band tussen hulle optrede na buite en die identiteit van die dissipels gewys word. 

’n Derde lyn kan dan wees om daarop te wys dat die identiteit en optrede van die dissipels soos in 5:3-12 geteken, die wyse is waarop 5:13-16 ’n werklikheid kan word. Geen mens kan uit eie krag sout vir die aarde en lig vir die wêreld wees nie. Dit is alleen mense wat volledig van God afhanklik is, deur Hom geseën is en daarom kan leef en optree soos in 5:3-12 uiteengesit, wat deur sy genade Jesus se taak om die Lig te wees, in die wêreld kan voortsit. Dit is hoe Jesus in die tyd van Epifanie Homself bekendmaak, en dit is waartoe Hy ons dan ook roep. 

